Iwwer eis Schreifweis (2)

Datt dësem oder deem dat Geschreifs iwwer eis Orthographie op d’Strëmp ka goen, dat mécht der Kaz kee Bockel…mä wéi ass et da mat de Schreifweise vun anere Sproochen ? Ass iech iwregens bekannt, datt an England, am Frankräich a soss ‘Pisa-Länner’ de Prozentsaz vun den Analphabeten sech an de leschten 10 Joer bal verdräifacht huet?! Firwat ?An dat, trotzdem deenen hir Sproochen héichoffiziell a streng Schoul-Matière sinn an all Dag milliardefach gedréckt ginn / sinn . Dann däerf ee sech jo froen, op dat Libber-labber-kuddelmuddel net och nach aner Nowierkungen huet, an zwar psychologescher…vläicht komme mir dann och nach esou wäit, datt et engem einfach ‘op d’Schlappe geet’, wann 3x7 muss 21 ginn…et geng jo dann duer, wann een no genuch dobäi ass,gelldir? Bei allem Respekt fir lëschteg Provokatioun, Spaass ass nun emol nat alles…ab leift net ‘afeg’.
An deer leschter RTL-Sonndeszeitung hat ech gesot, datt de Minister Robert Krieps 1975 d’Schreifweis vun eisem ‘offiziellen Dictionnaire’ an engem ‘Arrêté’ festgeschriwwen huet. Déi Orthographie hat de Professer Robert Bruch an de 50 Joere fir d’Publikatioun vum 1. Deel vun deem Dictionnaire an d’Rei gemaach ; si huet sech deelweis un dat gehal, wat virdrun do war, ower och fundamental Ännerunge bruecht, z.B. wat eis speziell ‘Duebellauter’ ugeet (éi-ou-äi…), déi soss mat engem Apostroph geschriwwe gi waren (e’ –o’- ä’i…).

Dem Här Bruch seng Schreifweisaarbecht war eng prima Saach, hie selwer e Super-Top-Geléierten…a just dofir seng zeg-säitelaang Explikatiounen am 1. Band vum deemolegen Dictionnaire fir den ‘Normalverbraucher’ zimlech onverdaulech. Et ass, baussent dem Dictionnaire, och kee Fanger kromm gemaach ginn, fir déi nei Schreifweis ‘ënnert d’Leit’ ze bréngen. Eng Doudsënn op deem Gebitt! Den Alain Atten, en anere geléierte Spezialist, huet  fir dem Här Krieps säin ‘Arrêté’ e méi kuerzen Text ausgeschafft, deen et duerno op 25 Säiten an engem Schoulbuch bruecht huet. Dat war gutt, mä zevill gutt, fir ‘populär’ ze ginn...souzesoen ‘d’Ham an der Mëllech gekacht’. Et war e bëssen, wéi wann een eng Dezimaldivisioun vrum ‘Einmaleins’ misst léieren. Pädagogik ass nun emol och eng Spezialitéit…mä nach laang net jidderengem senger Saach. 

Wéi et da weider gaang ass, dat versuerge mir äis fir déi aner Woch.

